Salm 37*
Trystio'r ARGLWYDD a troi cefn ar ddrwg 

1 Paid digio pan mae pobl ddrwg yn llwyddo; paid bod yn genfigennus ohonyn nhw. 2 Byddan nhw'n gwywo'n ddigon sydyn, fel glaswellt, ac yn diflannu fel egin gwan. 

3 Trystia'r ARGLWYDD a gwna beth sy'n dda, Setla i lawr yn y tir a mwynhau ei ffyddlondeb. 4 Ceisia ffafr yr ARGLWYDD bob amser, a bydd e'n rhoi i ti bopeth wyt ti eisiau. 5 Rho dy hun yn nwylo'r ARGLWYDD a'i drystio fe; bydd e'n gweithredu ar dy ran di. 6 Bydd e'n achub dy gam di o flaen pawb! Bydd y ffaith fod dy achos yn gyfiawn mor amlwg a'r haul ganol dydd. 

7 Bydd yn amyneddgar wrth ddisgwyl am yr ARGLWYDD. Paid digio pan wyt ti'n gweld pobl eraill yn llwyddo wrth ddilyn eu cynlluniau cyfrwys. 

8 Paid gwylltio am y peth, na cholli dy dymer. Paid digio. Drwg ddaw iddyn nhw'n y diwedd! 

9 Bydd pobl ddrwg yn cael eu taflu allan, ond bydd y rhai sy'n gobeithio yn yr ARGLWYDD yn meddiannu'r tir! 10 Fydd y rhai drwg ddim i'w gweld yn unman mewn ychydig! Byddi'n edrych amdanyn nhw, ond byddan nhw wedi mynd.
 11 Ond bydd y rhai sy'n cael eu cam-drin yn meddiannu'r tir, ac yn cael mwynhau heddwch a llwyddiant. 12 Mae'r rhai drwg yn cynllwynio yn erbyn y rhai sy'n byw yn iawn, ac yn ysgyrnygu eu dannedd fel anifeiliaid gwylltion. 

13 Ond mae'r ARGLWYDD yn chwerthin ar eu pennau! Mae e'n gwybod fod eu tro nhw'n dod! 

14 Mae'r rhai drwg yn tynnu eu cleddyfau, ac yn plygu eu bwâu, i daro i lawr y rhai sy'n cael eu gorthrymu ac sydd mewn angen, ac i ladd y rhai sy'n byw'n gywir. 15 Ond byddan nhw'n cael eu trywanu gan eu cleddyfau eu hunain, a bydd eu bwâu yn cael eu torri! 

16 Mae'r ychydig sydd gan berson sy'n byw yn iawn yn well na'r holl gyfoeth sydd gan y rhai drwg. 

17 Bydd pobl ddrwg yn colli eu grym, ond mae'r ARGLWYDD yn cynnal y rhai sy'n byw yn iawn. 

18 Mae'r ARGLWYDD yn gofalu amdanyn nhw bob dydd; mae ganddyn nhw etifeddiaeth fydd yn para am byth. 19 Fydd dim cywilydd arnyn nhw pan mae'n ddyddiau anodd; pan fydd newyn bydd ganddyn nhw ddigon i'w fwyta. 

20 Ond bydd y rhai drwg yn marw. Bydd gelynion yr ARGLWYDD yn cael eu difa, fel gwellt yn cael ei losgi mewn ffwrn. 21 Mae pobl ddrwg yn benthyg heb dalu'r ddyled yn ôl; ond mae'r rhai sy'n byw yn iawn yn hael ac yn dal ati i roi. 

22 Bydd y bobl mae Duw'n eu bendithio yn meddiannu'r tir, ond y rhai mae'n eu melltithio yn cael eu gyrru i ffwrdd. 

23 Mae'r ARGLWYDD yn sicrhau llwyddiant yr un sy'n byw i'w blesio. 24 Bydd yn baglu weithiau, ond fydd e ddim yn syrthio ar ei wyneb, achos mae'r ARGLWYDD yn gafael yn ei law. 25 Roeddwn i'n ifanc ar un adeg, ond bellach dw i mewn oed. Dw i erioed wedi gweld rhywun sy'n byw yn iawn yn cael ei siomi gan Dduw, na'i blant yn gorfod chwilio am fwyd. 26 Mae bob amser yn hael ac yn benthyg i eraill, ac mae ei blant yn cael eu bendithio. 

27 Tro dy gefn ar ddrwg a gwna beth sy'n dda, a byddi'n saff am byth. 28 Mae'r ARGLWYDD yn caru beth sy'n gyfiawn, a dydy e byth yn siomi'r rhai sy'n ffyddlon iddo. Maen nhw'n saff bob amser! Ond bydd plant y rhai drwg yn cael eu gyrru i ffwrdd. 

29 Bydd y rhai sy'n byw yn iawn yn meddiannu'r tir, ac yn aros yno am byth. 30 Mae pobl dduwiol yn dweud beth sy'n ddoeth, ac yn hybu cyfiawnder. 
31 Cyfraith Duw sy'n rheoli eu ffordd o feddwl, a dŷn nhw byth yn llithro. 

32 Mae'r rhai drwg yn disgwyl am gyfle i ymosod ar y sawl sy'n byw'n iawn, yn y gobaith o'i ladd; 

33 ond fydd yr ARGLWYDD ddim gadael iddo syrthio i'w dwylo; fydd e ddim yn cael ei gondemnio yn y llys. 

34 Disgwyl am yr ARGLWYDD! Dos y ffordd mae e'n dweud a bydd e'n rhoi'r gallu i ti feddiannu'r tir. Byddi'n gweld y rhai drwg yn cael eu gyrru i ffwrdd. 35 Dw i wedi gweld pobl ddrwg, creulon, yn llwyddo ac yn lledu fel coeden ddeiliog yn ei chynefin. 36 Ond wedyn wrth basio heibio, sylwais eu bod wedi diflannu! Ro'n i'n edrych, ond doedd dim sôn amdanyn nhw! 

37 Edrych ar y rhai gonest! Noda'r rhai sy'n byw'n gywir! Mae dyfodol i'r rhai sy'n hybu heddwch. 

38 Ond bydd y rhai sy'n troseddu yn cael eu dinistrio'n llwyr! Does dim dyfodol i'r rhai drwg! 

39 Mae'r ARGLWYDD yn achub y rhai sy'n byw'n gywir, ac yn eu hamddiffyn pan maen nhw mewn trafferthion. 40 Mae'r ARGLWYDD yn eu helpu ac yn eu hachub; mae'n eu hachub o afael pobl ddrwg, am eu bod wedi troi ato i'w hamddiffyn.

[image: image1.png]beibl.net



Mae’r dywediad, ‘eistedd ar y ffens’, yn un cyfarwydd iawn. Os dŷn ni ‘ar y ffens’ does  dim rhaid dewis ochr. Does dim rhaid gwneud penderfyniad. Gawn ni aros yn y canol, ‘ar y ffens’.  Ond does na ddim ‘ffens’ i ni eistedd arni lle mae Iesu Grist yn y cwestiwn - rhaid dewis,
“Os dydy rhywun ddim ar fy ochr i, mae yn fy erbyn i. Ac os dydy rhywun ddim yn gweithio gyda mi, mae'n gweithio yn fy erbyn i. (Mathew 12:30)
Mae’r Beibl yn sôn am ddwy ffordd – rhaid dewis un o’r ffyrdd.

Ewch i mewn drwy'r fynedfa gul. Oherwydd mae'r fynedfa i'r ffordd sy'n arwain i ddinistr yn llydan. Mae'n ddigon hawdd dilyn y ffordd honno, ac mae llawer o bobl yn mynd arni. 14 Ond mae'r fynedfa sy'n arwain i fywyd yn gul, a'r llwybr yn galed. Does ond ychydig o bobl yn dod o hyd iddi. (Mathew 7: 13-14)
Mae’r Salm hon yn dangos yn glir y gwahaniaeth rhwng y rhai sy’n dewis dilyn Duw (y rhai sy’n byw yn iawn ac am fyw i blesio Duw) a’r rhai drwg (y rhai sy’n gwrthod Duw). Mae’r Salm yn rhoi cyngor da i bobl Dduw – mae’n eu rhybuddio nhw rhag cenfigennu pan fyddan nhw’n gweld y rhai drwg yn llwyddo. Rhaid i bobl Dduw gadw’r darlun mawr mewn cof bob amser (sef bod Duw yn rheoli).
Ydyn ni’n cenfigennu wrth weld pobl sy ddim yn parchu Duw yn llwyddo? Ydyn ni’n digio a phwdu hefo Duw pan dŷn ni’n gweld pobl sy ddim yn ei garu yn cael ‘rhyddid’ i wneud fel mynnon nhw? Mae’n debyg mai, “Ydyn”, ydy’r ateb gonest. Ond mae Dafydd yn agor ein llygaid ac yn ein dysgu ni i edrych tu hwnt i’r funud hon, neu’r flwyddyn hon, rhaid ystyried be sy’n digwydd i bobl pan mae eu bywydau’n dod i ben.

Y cyngor i Gristnogion ydy: peidiwch a digio, cenfigennu, gwylltio na cholli’ch tymer wrth weld pobl sy ddim yn caru Duw yn llwyddo. Dros dro yn unig mae llwyddiant ar y ddaear.  Mae’r Beibl yn tynnu’n sylw ni o hyd at y pethau sy’n dragwyddol (sy’n para am byth). 
Sut ydyn ni’n mynd i gael y nerth i ymddwyn yn dda, i aros yn amyneddgar ac i beidio â chenfigennu? Wrth gadw’n ffocws ar Dduw, yn lle edrych ar bobl eraill! 
Trystia'r ARGLWYDD ....Setla i lawr a mwynhau ei ffyddlondeb..... Ceisia ffafr yr ARGLWYDD...Rho dy hun yn nwylo'r ARGLWYDD a'i drystio fe.... Bydd yn amyneddgar wrth ddisgwyl am yr ARGLWYDD.  (adn 3-7)

Yn 2012 daeth hanes dychrynllyd Jimmy Savile yn gyhoeddus. Roedd o wedi llwyddo i gyflawni troseddau ffiaidd drwy gynllwynio’n gyfrwys. Bu farw yn hen, yn gyfoethog ac yn enwog. Ydy hyn yn golygu mai dyna’r diwedd iddo? A lwyddodd Jimmy Savile i gael ‘get away’ hefo popeth heb ei gosbi? Dylai’r Salm hon atgoffa pawb sy’n ei darllen fod diwedd dychrynllyd i bob un sy’n gweithredu yn erbyn Duw. 

I ni mae amser yn llusgo heibio wrth i ni orfod aros i weld be sy’n digwydd i’r bobl hynny sy wedi troseddu’n ofnadwy. Ond i Dduw mae un diwrnod fel mil o flynyddoedd, a mil o flynyddoedd fel un diwrnod. (2 Pedr 3:8). Mae Duw yn gofalu am ei bobl, ac ni fydd y rhai drwg yn cael ‘get away’ hefo dim byd,
Drwg ddaw iddyn nhw'n y diwedd! 9 Bydd pobl ddrwg yn cael eu taflu allan.....Fydd y rhai drwg ddim i'w gweld yn unman mewn ychydig! ......byddan nhw wedi mynd.
Mae nifer fawr o’r Salmau blaenorol wedi disgrifio gelynion Duw a’i bobl fel anifeiliaid gwylltion (llewod, cŵn ffyrnig, moch) ac mae’r Salm hon yn dilyn yr un patrwm. Mae gan y gelyn arfau ac mae’n barod i ladd pobl Dduw. Ond eto, mae Dafydd yn dangos i ni, fel mae o wedi gwneud o’r blaen, fod Duw yn chwerthin am ben y rhai sy’n cynllwynio yn ei erbyn (tebyg i Salm 2). Does ganddyn nhw ddim gobaith yn erbyn y Duw byw. Bydd Duw yn chwalu’r gelyn.

Bydd pobl ddrwg yn colli eu grym.... Ond bydd y rhai drwg yn marw. Bydd gelynion yr ARGLWYDD yn cael eu difa, fel gwellt yn cael ei losgi mewn ffwrn......ond (bydd) y rhai mae'n eu melltithio yn cael eu gyrru i ffwrdd. (adn. 17-22)

Dydy’r darlun ddim yn un pleserus i’w ddarllen. Mae’r Salm yn rhybudd clir i bobl ddewis y llwybr iawn, ac i’r doeth fe ddylai’r llwybr fod yr un cul sy’n arwain i fywyd.  Yn sicr, i Dafydd, doedd na ddim byd gwell na meddwl am y bendithion oedd yn dod o law Duw,
.... mae'r ARGLWYDD yn cynnal y rhai sy'n byw yn iawn....yn gofalu amdanyn nhw bob dydd; mae ganddyn nhw etifeddiaeth fydd yn para am byth. Bydd y bobl mae Duw'n eu bendithio yn meddiannu'r tir.... Mae'r ARGLWYDD yn sicrhau llwyddiant yr un sy'n byw i'w blesio. (adn.17-23)
Ystyr ‘etifeddiaeth’ ydy eiddo neu arian sy’n cael ei adael mewn ewyllys e.e. pan fydd rhiant yn marw ei blant fydd yn etifeddu ei eiddo. Mae’r Salm yn dweud fod gan blant Duw etifeddiaeth arbennig iawn, fydd yn para am byth.  Mae Pedr yn dweud yr un peth yn ei lythyr cynta:
Ac am ei fod wedi codi Iesu Grist yn ôl yn fyw dŷn ni'n edrych ymlaen yn hyderus i'r dyfodol. 4 Mae gan Dduw etifeddiaeth i'w rhannu gyda'i blant — un fydd byth yn darfod, nac yn difetha nac yn diflannu. Mae'n ei chadw ar eich cyfer chi yn y nefoedd! 5 Bydd y Duw nerthol yn eich amddiffyn chi nes byddwch chi'n cael eich achub yn derfynol, am eich bod chi'n credu ynddo. (1 Pedr 1: 3-4)
Un o’r rhesymau pam oedd Dafydd yn trystio Duw oedd am ei fod yn gallu edrych yn ôl dros ei fywyd a gweld nad oedd Duw erioed wedi ei siomi (adn.25). Roedd Dafydd yn trystio Duw ac yn trystio addewidion Duw. Roedd o hefyd yn atgoffa pobl Dduw nad oedd ganddyn nhw benrhyddid i fyw fel y mynnon nhw; rhaid troi cefn ar ddrwg a gwneud beth sy'n dda. Oherwydd bod Duw ei hun yn lân a phur mae’n disgwyl i’w bobl fod yn lân a phur hefyd. Mae pawb sy’n credu yn Iesu yn lân a phur am fod Iesu wedi eu glanhau nhw o’u pechodau drwy farw ar y groes. 

Bydd y rhai sy’n caru Duw, byth yn cael eu siomi. Maen nhw'n saff bob amser! (adn.28) 
Os dŷn ni’n darllen hanes Cristnogion yn Sudan, Pakistan, Nigeria, Somalia (a nifer o wledydd eraill)  rydyn ni’n gwybod nad ydyn nhw yn ‘saff’. Mae nhw’n cael eu lladd yn aml, mae eu cartrefi, eu hysgolion a’u heglwysi yn cael eu bomio a’u llosgi. Be ddwedwn ni am hynny? 
Mae’r ateb yn Mathew 10:28,

Peidiwch bod ofn pobl. Maen nhw'n gallu lladd y corff ond fedran nhw ddim lladd y person go iawn. Duw ydy'r un i'w ofni — mae'r gallu ganddo e i ddinistrio'r person a'i gorff yn uffern.
O adnod 32 i ddiwedd y Salm mae Dafydd yn dal ati i bwysleisio’r gwahaniaeth rhwng y ‘rhai drwg’ a’r rhai sy’n caru Duw: bydd y ‘rhai drwg’ yn cael eu gyrru i ffwrdd; byddan nhw’n diflannu! Bydd dim sôn amdanyn nhw! Byddan nhw’n cael eu dinistrio'n llwyr! Does dim dyfodol i'r rhai drwg!
Ydy, mae’n ddisgrifiad anodd i’w ddarllen. Mae’r Beibl yn nodi’n hollol glir mai dim ond y rhai sy’n trystio Iesu Grist fydd wedi eu hachub ac yn saff am byth yn y nefoedd. Dioddef yr uffern o gael eu gwahanu am byth oddi wrth Dduw fydd diwedd pawb arall yn ôl y Beibl.

Ond gadewch i ni orffen drwy atgoffa’n hunain o’r ochr arall – y darlun positif hwnnw o ofal yr Arglwydd am ei bobl,

39 Mae'r ARGLWYDD yn achub y rhai sy'n byw'n gywir, ac yn eu hamddiffyn pan maen nhw mewn trafferthion. 40 Mae'r ARGLWYDD yn eu helpu ac yn eu hachub; mae'n eu hachub o afael pobl ddrwg, am eu bod wedi troi ato i'w hamddiffyn.

       *Mae’r Salm hon yn Gerdd Acrostig.  Mewn Cerdd Acrostig mae llinellau neu syniadau newydd yn dechrau gyda llythrennau’r wyddor Hebraeg yn eu tro.

